


22. februar/veljača obilježava se kao Dan općine Jajce. Datum je ovo prvog pisanog 
pominjanja grada Jajca 1396. godine u Povelji iz dubrovačkog arhiva.

 Poštovani sugrađani,

Čestitamo Vam  Dan općine Jajce uz želju da zajedno gradimo sretnu budućnost za sve nas 
i učinimo Jajce gradom ugodnog življenja i zadovoljnih ljudi. Budimo ponosni čuvari naše 
baštine. Sretan Vam 22. februar/veljača Dan općine Jajce!

                                                                  Načelnik Općine Jajce Edin Hozan
                                                               Predsjedavajući OV Jajce Josip Topić



Dragi čitatelji, 

Pred vama je peto godišnje izdanje Informativnog biltena Općine Jajce u kojem smo izdvo-
jili najznačajnije projekte, događaje i manifestacije koje je u 2021. godini podržala, inicira-
la i realizovala Općina Jajce.  

Na posljednjim lokalnim izborima građani općine Jajce funkciju načelnika općine Jajce 
po treći put su povjerili Edinu Hozanu. Bila je to potvrda predanog i uspješnog rada u 
prethodnih osam godina. Opredijeljen da opravda ukazano povjerenje, svoj rad i u 2021. 
godini, Načelnik Edin Hozan usmjerio je na razvoj grada i unaprjeđenje uslova života svih 
građana Jajca.   

Dragi moji Jajčani i Jajčanke,

Iza nas je još jedna godina. Iako je obilježena pandemijom koronavirusa, Jajce se može pohva-
liti brojnim kulturnim, sportskim i drugim aktivnostima. Zadovoljni smo turističkom sezonom 
u 2021. godini. Obzirom na sve okolnosti, mi smo održali gotovo sve planirane manifestacije, 
naravno u skladu sa mjerama. 

Ono čime se možemo pohvaliti jeste da je bilo mnogo više sadržaja nego u protek-
lom periodu. Iza nas su uspješno organizovani: XIV Festival duhovne poezije i muzike 
„Plivske omahe – bosanskohercegovačko višeglasje“, 6. Međunarodni takmičarski skokovi s 
Vodopada Plive, kulturno-turistički događaj „Desant na Jajce 2021.“, nastupi Mahmuta Orhana 
i vrhunskih interpretatora sevdaha grupe „Divanhana“ , filmske projekcije najboljih filmova 27. 
Sarajevo Film Festivala, jubilarne 40. Pozorišne/Kazališne igre BiH, Likovna kolonija i koncert 
Amire Medunjanin organizovan u predivnom ambijentu  jajačke Tvrđave. 

Dakle, mogli bi reći da je sezona iza nas veoma uspješna. 

2021. godina u turističkom smislu bila je vrlo dobra. Brojni strani i domaći turisti svoj godi-
šnji odmor proveli su u Jajcu i na našim kupalištima na Malom i Velikom Plivskom jezeru, a 
nisu izostale ni posjete naših Jajčana koji trenutno žive u dijaspori. Obogatili smo i naš park na 
prilazu Vodopadu adrenalinskim parkom za djecu što je svakako osvježilo našu ponudu uz zip 
line koji je i u 2021. godini bio atrakcija za turiste. Procjenjujemo da je gotovo 100.000 turista 
posjetilo Jajce što je blizu 70-80% od posjeta u 2019. godini. 

Godinu iza nas obilježili  su brojni infrastrukturni i drugi radovi na području općine 
Jajce. Uređenjem javnih površina uz ulicu HVH završili smo projekat uređenja centralne ulice i 
nastavili smo sa realizacijom svih naših infrastrukturnih projekata koji se odnose na 
izgradnju vodovodnih i kanalizacionih mreža i rekonstrukciju lokalnih puteva, tako da s te 
strane bi mogli reći da je Općina imala jedan visok nivo investicija koje evo, i u ovim teškim 
vremenima, također imaju svoju ulogu, svoj značaj i doprinose našem sveukupnom razvoju i 
zapošljavanju. Više od jednog miliona KM vrijedan je Ugovor o izgradnji mosta preko rijeke 
Plive u sklopu kompleksa UP SRC „Mračaj“ koji će biti i svojevrsna poveznica sa magistralnim 
putem M-5. 

Općina Jajce je provela i podržavala brojne projekte. Sve planirane programe smo realizova-
li. Jedan od tih programa je svakako zapošljavanje mladih ljudi kroz prepoznavanje njihovih 
biznis ideja. Izdvojio bih ovdje i naš program podrške porodiljama, odnosno naš novčani 
dar za sve novorođene bebe, projekat koji provodimo već šestu godinu i siguran sam da se sa 
ovakvim projektom ne može pohvaliti baš mnogo sredina u našoj zemlji. 

Grant za poljoprivredu je naš projekat koji nas izdiže iznad drugih općina. 500.000 KM 
godišnje za razvoj poljoprivrede su uistinu sredstva koja zaslužuju pažnju. Smatrali smo da naši 
ljudi na selima treba da nastave vrijedno raditi na svojim imanjima i na takav način biti korisni 
svojoj porodici i lokalnoj zajednici. 

Stipendiranje učenika i studenata također je vrlo značajno. Općina Jajce jedna je od rijetkih 
općina u BiH koja svojim stipendistima, po potpisivanju ugovora, uplati stipendiju u cjelokup-
nom iznosu od po 1.000 KM. Do sada smo, za stipendiranje izdvojili blizu 2,5 miliona KM i 
dodijelili gotovo 2.500 stipendija. Općina Jajce već tradicionalno priređuje  prijem za osnovce 
i srednjoškolce nosioce posebne diplome “Učenik generacije”. 
 
U 2022. godinu ulazimo sa aktivnostima na nominaciji za prestižnu Listu svjetske baštine 
UNESCO-a. Usvojili smo Odluku na Općinskom vijeću da ponovo krenemo u proces upisa 
nekih od naših nacionalnih spomenika na UNESCO-vu Listu i to je ono čime ćemo se najviše 
baviti u narednim godinama. Sasvim sigurno ćemo, u narednom periodu, uz tu priču, dodatno 
afirmisati naš grad i kroz nova ulaganja u naše nacionalne spomenike, kojih na prostoru Jajca 
imamo 30, dati dodatni doprinos razvoju turizma, odnosno afirmaciji Jajca. 

U 2022. godini želimo raditi i na osnivanju Turističke zajednice koja će omogućiti da se sektor 
turizma dodatno razvija.

Dakle, imamo puno planova i mnogo posla je pred nama, ali će naš rad i dalje biti usmjeren 
prema našim građanima. Trudit ćemo se da na sve moguće načine poboljšamo kvalitet i uslove 
života.

U 2021. godini, u sanaciju i rekonstrukciju gradskih ulica, lokalnih puteva i mostova na 
području općine Jajce, sanaciju i rekonstrukciju javne rasvjete, sanaciju deponije Kruščica, 
vodosnadbjevanje i kanalizaciju, rekonstrukciju i izgradnju sportske infrastrukture, izradu 
prostorno planske dokumentacije uloženo je više od 8 miliona KM.

SANACIJA, REKONSTRUKCIJA I IZGRADNJA 
GRADSKIH ULICA, LOKALNIH PUTEVA I MOSTOVA

Ulica Hrvoja Vukčića Hrvatinića u punom sjaju

U 2020. godini priveli smo kraju projekat rekonstrukcije centralne ulice. Završnim 
uređenjem javnih površina s proljeća 2021. godine Ulica Hrvoja Vukčića Hrvatinića u punom 
sjaju je  dočekala brojne turiste, ali i građanima Jajca postala šetalište i mjesto okupljanja sa 
lijepo uređenim trgom i fontanama. Cjelokupan prostor je pokriven besplatnom Wi-Fi mrežom. 
U okolinsko uređenje Ulice Hrvoja Vukčića Hrvatinića i javnih površina uloženo je više od 
550.000 KM.

Sanacija puteva u naseljima Biokovine i Šerići

U nastojanjima da se što kvalitetnije povežu naselja općine Jajce sa gradskom zonom rekonstru-
isani su lokalni putni pravci Rika – Šerići u dužini od 2 kilomatra i dionica Skela – Biokovine 
u dužini od 3 kilometra. U rekonstrukciju ovih dionica uloženo je gotovo pola miliona KM. 

Sanacija lokalne ceste u naselju Mile

S ciljem poboljšanja uslova života i kvalitetnijeg povezivanja sa glavnom saobraćajnicom  u 
sanaciju lokalne ceste u naselju Mile uloženo je više od 130.000 KM.

Sanacija klizišta u naselju Vrbica

120.000 KM uloženo je u sanaciju klizišta na dionici lokalne ceste u naselju Gornja Vrbica.

Most Mračaj

Krajem mjeseca novembra počeli su radovi na izgradnji mosta preko rijeke Plive u sklopu 
kompleksa UP SRC „Mračaj“. Vrijednost ugovorenih radova sa PDV-om iznosi 1.274.984,60 
KM. Izgradnjom mosta Mračaj koji će biti i svojevrsna poveznica sa magistralnim putem M-5 
Jajce-Jezero i još jedan ulaz i izlaz iz grada, znatno će se poboljšati infrastruktura, funkcio-
nalnost i bezbjednost, omogućit će se brži i lakši pristup stadionu Mračaj na potezu iz grada, 
rasteretit će se postojeći izlaz i ulaz u grad, a most Mračaj povezat će i lokalno stanovništvo sa 
desne i lijeve obale Plive u ovom dijelu grada. 

U cilju poboljšanja cestovne infrastrukture u svim mjesnim zajednicama s proljeća 2022. 
godine uslijediće nastavak realizacije potpisanih ugovora iz 2021. godine čija vrijednost 
iznosi 5,5 miliona KM.

VODOSNABDIJEVANJE I KANALIZACIJA

Projekat WATSAN

Projekat „Vodoopskrba i odvodnja otpadnih voda u F BiH – WATSAN F BiH“ je veliki pro-
jekat kojim se trajno rješava pitanje vodosnabdijevanja i odvodnje otpadnih voda u naseljima 
na desnoj obali Vrbasa.  Projekat se implementira već nekoliko godina, a do sada je izgrađena 
vodovodna mreža za dio naselja na desnoj obali Vrbasa i povezana sa gradskim vodovodom, 
rekonstruisana gradska vodovodna mreža i izgrađena kanalizaciona mreža u dužini od 
50 kilometara. 

U 2021. godini krenula je izgradnja vodovoda za naselja na desnoj obali rijeke Vrbas sa izvorišta 
Resnik i obuhvatit će veliki broj korisnika od Podmilačja do Kuprešana, Smionice, Vukičevaca, 
Doribabe i Bistrice. Projekat je višemilionski i značajan za stanovnike ovog kraja. Ovim će biti 
stvoreni uslovi za ugodniji život u ruralnim područjima, a cilj je učiniti ih  privlačnim i budu-
ćim generacijama. Sredstva su osigurana putem kredita Evropske investicione banke (EIB), te 
bespovratnim sredstvima Evropske unije u visini od 1,5 miliona eura koja su osigurana putem 
Investicijskog okvira za Zapadni Balkan (WBIF).  

Urađeni su Glavni projekti i pripremljena tenderska dokumentacija za izgradnju postrojenja za 
prečišćavanje otpadnih voda za lokacije u naseljima Vukičevci, Divičani, Podmilačje, Kruščica 
i Karići. 

Fond za zaštitu okoliša F BiH sredstvima u iznosu od 150.000 KM podržao je projekat 
“Izgradnja sistema odvodnje otpadnih voda za naselja na desnoj obali rijeke Vrbas – podsistem 
Bulići“.

Vodovod Mile

U 2021. godini nabavkom materijala i ugradnjom sistema cijevi završeni su radovi na 
izgradnji vodovoda Mile. U predhodne četiri godine u izgradnju ovog vodovoda uloženo je 
više od 800.000 KM sa ciljem da se riješi pitanje vodosnabdijevanja ovog područja.

Svi ovi projekti imaju za cilj podići kvalitet življenja ljudi, ali i osigurati bolji i sigurniji 
protok ljudi i roba. Raduje što su sve projekte izgradnje i rekonstrukcije puteva i mostova 
radile jajačke firme, što je posebno značajno u vremenu kada je važno sačuvati radna mjesta.

ELEKTRIFIKACIJA

Općina Jajce je sredinom 2020. godine krenula u projekat modernizacije javne rasvjete na 
području cijele općine zamjenom postojećih rasvjetnih tijela LED rasvjetom u svrhu 
zaštite okoliša i smanjenja troškova potrošnje električne energije za javnu rasvjetu. Projekat 
vrijedan više od 1.140.000 KM finansira se po ESCO modelu, iz ostvarenih ušteda energije. 
Zamjenom rasvjetnih tijela potrošnja električne energije bit će manja za oko 60%, poboljšan 
kvalitet osvijetljenosti i znatno smanjena ulaganja u održavanje sistema.

U 2021. godini izdvojeno je 300.000 KM za proširenje mreže javne rasvjete u 
naseljenim mjestima na području općine.

U 2021. godini finansirali smo zamjenu rasvjetnih tijela u Gradskoj sportskoj dvorani led 
rasvjetom, a u naselju Bravnice postavili smo nove rasvjetne stubove i ugradnjom vanjske led 
rasvjete elektrificirali ovo jajačko naselje.

Šetnica uz Malo Plivsko jezero osvjetljena

Jedan od primarnih ciljeva u ovoj oblasti je osvjetljavanje atraktivnih turističkih lokacija. Svo-
jim sredstvima i uz podršku Ministarstva privrede SBK realizovan je projekat izgradnje javne 
rasvjete uz šetnicu na Malom Plivskom jezeru u vrijednosti od gotovo 30.000 KM.

PROGRAM ZAJEDNIČKE KOMUNALNE POTROŠNJE

U 2021. godini za održavanje i uređenje javnih zelenih površina, čišćenje javno prometnih 
površina, održavanje javnih dječijih igrališta i rekreacionih površina, održavanje gradske 
deponije komunalnog otpada, održavanje i potrošnju sistema javne rasvjete, zimsko i 
ljetno održavanje lokalnih i nekategorisanih puteva i gradskih ulica, održavanje vodotoka, 
dekorisanje grada i ostalu komunalnu potrošnju uloženo je blizu 1,6 miliona KM.

11



REKONSTRUKCIJA OBJEKATA  OD ZNAČAJA ZA ZAJEDNICU

Rekonstrukcija stare zgrade dječijeg vrtića

Nastavljene su aktivnosti na rekonstrukciji zgrade starog dječijeg vrtića „Naša radost“, a u ove 
radove uloženo je 120.000 KM.

Uređenje krovova i fasada zgrada i sitne popravke za socijalno ugrožene

I u 2021. godini nastavili smo sa podrškom projekata obnove i rekonstrukcije zgrada 
zajedničkog stanovanja. Općina Jajce je participirala u projektima sanacije stambenih jednica 
na području grada zajedno sa građanima i sufinansirala zamjenu krovova i uređenja fasada 
na sedam zgrada s ciljem postizanja energetske učinkovitosti, ali i ljepšeg izgleda stambenih 
naselja. 

Općina Jajce pružila je podršku u sanaciji i rekonstrukciji objekata privatnog stanovanja 
građanima lošijeg ekonomsko-socijalnog stanja i pomogla kroz sredstva za sitne popravke.

Za ove projekte podrške izdvojeno je gotovo 70.000 KM. 

SPORTSKA INFRASTRUKTURA

U 2022. godini izrada Glavnog projekta stadiona Mračaj 

Potkraj 2021. godine Općinsko vijeće Jajce usvojilo je Idejni projekat Gradskog stadiona Mračaj. 
U svojoj konačnici to će biti moderan stadion koji će zadovoljavati uslove za takmičenja na 
najvišem nivou. Općina je 2020. godine, kupovinom, postala vlasnikom Gradskog stadiona 
Mračaj čime je osigurala da grad Jajce u svojoj sportskoj infrastrukturi posjeduje i gradski 
stadion. U 2021. godini radilo se na stvranju osnovnih uslova za njegovo korištenje i pripremi 
za izgradnju modernog sportskog objekta.

Nastavak izgradnje stadiona „Lug-Lendići“

U 2021. godini planirano je 160.000 KM, a sve u cilju kako bi  stanovnici ovog područja dobili 
moderan stadion koji će omogućiti odvijanje brojnih sportskih aktivnosti. 

Naši programi koje realizujemo svake godine su jedinstveni. Za pokretanje malih biznisa 
kroz najbolje poslovne ideje mladih, subvencioniranje kamata kao podrška privrednicima, 
ublažavanje negativnih ekonomskih posljedica izazvanih COVID-19, poticaje u poljoprivre-
di, program podrške porodiljama i stipendiranje  u 2021. godini izdvojeno je  više od milion 
KM.

POTICAJ ZAPOŠLJAVANJA MLADIH

Za najbolje poslovne ideje mladih u 2021. godini Općina Jajce izdvojila je 80.000 KM bespovrat-
nih sredstava namijenjih poticaju zapošljavanja mladih, a 12 mladih Jajčana i Jajčanki u 2021. 
godini pokrenuli su vlastiti biznis.

U šest godina Općina Jajce izdvojila je gotovo 500.000 KM i podržala 67 ideja za pokretanje 
biznisa mladih Jajčana i Jajčanki. Općina Jajce jedna je od rijetkih općina u BiH koja na 
ovaj način podstiče mlade da se odvaže i otpočnu vlastiti biznis.

Općina Jajce prepoznala je dobre ideje i podržala ih kroz bespovratna sredstva, ali i korištenjem 
njihovih usluga i kupovinom proizvoda potiče da se biznis mladih obrtnika širi. Bespovratna 
sredstva u vidu finansijske pomoći namijenjena su za pokretanje biznisa, a realizacija projekta 
podrazumjeva period od dvanaest mjeseci.

”Biznis centar Jajce” zajednički je projekat Općine Jajce i COD-a nastao 2016. godine koji 
mladim ljudima nudi edukaciju i usavršavanje poslovnih ideja i vještina, te pruža pomoć pri 
osnivanju malog biznisa. Općina Jajce ustupila je i opremila prostorije u zgradi Općine, a u 
2021. godini za rad Biznis centra izdvojila je 20.000 KM.

UBLAŽAVANJE NEGATIVNIH EKONOMSKIH POSLJEDICA-COVID-19

Nakon što je tokom 2020. godine usmjerila gotovo 300.000 KM i podržala 116 privrednih 
subjekata, Općina Jajce je i u 2021. godini nastavila sa aktivnostima podrške privredi.

U cilju ublažavanja negativnih ekonomskih posljedica izazvanih pandemijom COVID-19 za 
2021. godinu Općina Jajce je oslobodila privredne subjekte koji posluju na području općine 
Jajce plaćanja komunalnih naknada, naknada za zakup općinskih poslovnih prostora i nakna-
da za zauzimanje javnih površina. Ovo pravo ostvario je veliki broj subjekata, a zahvalnost na 
podršci uputili su Općini Jajce.

POTICAJI RAZVOJA POLJOPRIVREDE

U 2021. godini Općina Jajce izdvojila je 500.000 KM za poticaje u poljoprivredi i pokrenula 
niz projekata u cilju zaštite poljoprivredne proizvodnje. 

Općina Jajce, među rijetkim općinama u Federaciji, godišnje izdvaja iz budžeta značajna 
sredstva za podsticaj i razvoj poljoprivrede na području općine, a najviše sredstava izdvoji se 
za poticaje u mljekarstvu i investicije u poljoprivredi. Općina Jajce godišnje premira oko 2 
miliona litara mlijeka izdvajajući 200.000 KM čime podrži 250 korisnika sa preko 2.500 grla. 
Uz mljekarstvo, značajna sredstva izdvajaju se za poticaje u oblasti ovčarstva i kozarstva, 
pčelarstva, peradarstva, plasteničke proizvodnje, proizvodnje na otvorenom, ratarstva, svi-
njogojstva i tova junadi. 

Za poticaje investicijama u poljoprivredi Općina je u 2021. godini usmjerila 104.366 KM.

Podrška razvoju pčelarstva

U 2021. godini implementiran je prvi dio 
zajedničkog projekta Općine Jajce i 
Muslim Aid Association Sarajevo “Održivo 
pčelarstvo za marginalizirane obitelji i ruralno 
stanovništvo”. Vrijednost projekta iznosi 
gotovo 130.000 KM, obuhvaćeno je 11 pčelara 
i dva udruženja, a implementira se kroz dvije 
godine sa naglaskom na pčelare početnike i 
pčelare u razvoju.  

Za 11 korisnika, koji učestvuju u sufinansiranju u visini od 20%, obezbijeđno je po 10 
pčelinjih društava s kompletnom opremom za bavljenje pčelarstvom, a udruženjima pčelara 
„Roj“ i „Propolis“  koje djeluju na području općine Jajce uručena je oprema za proizvodnju 
satnih osnova i punilica meda što je označilo i otvaranje Pčelarskog centra Jajce.  

Projekat ima za cilj socijalno i materijalno poboljšanje životnih uslova mladih pčelara i 
pčelara početnika, osnažiti udruženja pčelara kroz donaciju procesne opreme, te kreirati 
prepoznatljivu ambalažu u procesu brendiranja meda sa područja Općine Jajce uz 
organizovanje i učešće na  sajmovima.

Na području Jajca registrovano je više od 100 pčelara sa preko 4000 košnica. Općina Jajce 
u okviru poticaja razvoja pčelarstva godišnje izdvaja više od 20.000 KM. U 2021. godini, 
zbog izuzetno teškog perioda za pčelarstvo i stradanja velikog broja društava, Općina Jajce je 
izdvojila dodatnih 20.160 KM za štete na pčelinjacima.  

172.000 KM ZA STIPENDIJE

Općina Jajce već 16 godina izdvaja sredstva za stipendiranje dobrih i uspješnih studenata s 
područja općine Jajce. Do sada je, za stipendiranje iz Budžeta Općine Jajce izdvojeno više 
od 2,7 miliona KM, pa je tako Općina Jajce do sada dodijelila više od 2.700 stipendija.

Općina Jajce jedna je od rijetkih općina u Bosni i Hercegovini koja svojim stipendistima, po 
potpisivanju ugovora, uplati stipendiju u cjelokupnom iznosu od po 1.000 KM.

Za školsku 2020/2021. godinu pravo na stipendiju ostvarila su 172 studenata, a Načelnik Edin 
Hozan ponosan je na jajačke studente i njihove roditelje.

„Smatram da je ovo jedan od važnijih programa koji Općina Jajce realizuje već dugi niz godina. 
Sretni smo i ponosni što imamo mogućnost da stipendiramo naše studente.“ 

Pravo na stipendiju po osnovu ocjena ostvarili su i učenici generacije, studenti prve godine, a 
Općina Jajce posebno je ponosna na studente koji kontinuirano, iz godine u godinu, ostvaruju 
visok prosjek ocjena.  

UPOŠLJAVANJE VOLONTERA 

Projekat upošljavanja  mladih sa visokom stručnom spremom za obavljanje pripravničkog 
staža i sticanje jednogodišnjeg radnog iskustva Općina Jajce implementira 12 godina, a kroz 
isti je prošlo gotovo 200 volontera. Projekat u cjelosti finansira Općina Jajce, ali za 2022. 
godinu planovi su unaprijediti ovaj projekat i učiniti ga finansijski kvalitetnijim. 25 volontera u 
oktobru 2021. godine završili su sa obavljanjem pripravničkog staža, a u 2022. godini očekuje 
se novi program poticaja zapošljavanja volontera.  

NOVČANI DAR ZA SVAKU NOVOROĐENU BEBU 

Posebno smo ponosni na naš Program podrške porodiljama, odnosno novčani dar za svaku 
novorođenu bebu. Ovaj značajan projekat Općina Jajce implementira već šestu godinu. Sigurni 
smo da se sa ovakvim projektom ne može pohvaliti baš mnogo sredina u našoj zemlji. 

U 2021. godini u ove svrhe izdvojeno je 120.700 KM i darovano 190 novorođenih jajačkih 
dječaka i djevojčica.

Jednokratna novčana naknada odnosi se, bez izuzetka, na sve novorođene bebe čija majka ima 
prebivalište na području Jajca. Do kraja 2019. godine novčani dar za svaku novorođenu bebu 
iznosio je 500 KM, a od 2020. godine, ova stimulacija za višečlane porodice je uvećana, pa tako 
prvo dijete Općina Jajce daruje sa 500 KM, drugo sa 700 KM, a treće i svako naredno sa po 
1.000 KM. 

Općina Jajce je, kroz ovu aktivnost, obradovala roditelje darujući 1.029 novorođenčadi. U 
svrhu podrške novorođenim bebama, Općina Jajce je, u šest godina, iz Općinskog budžeta 
izdvojila 563.000 KM.

ZDRAVSTVENA I SOCIJALNA ZAŠTITA

Iz Budžeta općine za 2021. godinu za poboljšanje uslova pružanja usluga građanima u 
zdravstvu kroz nabavku opreme i rekonstrukciju objekata izdvojeno je 100.000 KM, 
a sredstva su namijenjena Domu zdravlja i Hitnoj medicinskoj pomoći Jajce i 
Općoj bolnici Jajce.  

Kroz pomoć porodicama oboljelih i socijalno ugroženih građana, posjete uz vjerske blagdane 
obiteljima slabijeg imovnog stanja, podršku UG„NADA“, Udruženju dijabetičara, Udruženju 
„Vodopad ljubavi“, podršku projektima za poboljšanje uslova života Roma, angažovanje logo-
peda, pomoć Javnoj kuhinji, aktivnostima Crvenog križa  u 2021. godini iz Budžeta izdvojeno 
je više od 130.000 KM. Općina Jajce u 2021. godini obezbijedila je iznos od 10.000 KM za 
podršku vantjelesnoj oplodnji.

190.000 KM  ZA PODRŠKU PROJEKTIMA BORAČKIH POPULACIJA

Sredstva su namijenjena za pomoć u liječenju, rad boračkih udruženja i podršku u finansiranju 
obilježavanja značajnih datuma oslobodilačkog rata.

55.000 KM ZA POMOĆ U RADU VJERSKIH ZAJEDNICA

Općina Jajce, kao jedna od rijetkih općina, svake godine izdvaja sredstva kao podršku projekti-
ma vjerskih zajednica. Sredstva su namijenjena vjerskim zajednicama koje djeluju na području 
općine Jajce u svrhu pomoći u radu, izgradnji i održavanju vjerskih objekata, te kao podrška 
radu Muzeja u Samostanu Sv. Luke. 

Realizacija projekata sredstvima EU u okviru EU4Business

Šef Delegacije EU i specijalni predstavnik EU u BiH Johann Sattler posjetio je Jajce. 
Ambasadora su primili načelnik općine Jajce Edin Hozan, predsjedavajući Općinskog vijeća 
Jajce Josip Topić i direktor Agencije za kulturno-povijesnu i prirodnu baštinu i razvoj 
turističkih potencijala grada Jajca Anto Brtan.

Razgovaralo se o projektima razvoja Jajca i ulaganjima u ekonomiju i turizam, te novoj kandi-
daturi Jajca na Listu svjetske baštine UNESCO-a. Domaćini su ambasadora Sattlera upoznali 
sa dosadašnjim aktivnostima Jajca u ovom projektu i nastojanjima da grad sa 30 nacionalnih 
spomenika i bogatom prirodnom baštinom nađe svoje mjesto na ovoj prestižnoj Listi, što će 
svakako zahtijevati dodatna ulaganja u zaštitu i obnovu spomenika.   
 
Općina Jajce dijelom je nekoliko projekta koji se finansiraju sredstvima EU u okviru 
EU4Business. Realizacija projekata “Staza stare pruge” i “Magična penjališta Bosne i Herce-
govine” zasigurno će doprinjeti razvoju i unaprjeđenju turističke ponude Jajca, pa je i ovo bila 
prilika da se uputi zahvalnost Evropskoj uniji na podršci u svim dosadašnjim projektima. 

Nova ograda i mobilijar za Dječiji vrtić Bare

“Promjena ograde i rekonstrukcija igrališta za djecu vrtića Bare“ Jajce jedan je od devet 
projekata koji je u 2021. godini u BiH sufinansirala Republika Bugarska u okviru Bugarske 
razvojne pomoći BiH. Projekat vrijedan 55.000 KM zajedničkim sredstvima finasirali su 
Općina Jajce i Vlada Bugarske. Postavljanjem nove ograde oko cijelog Vrtića i novog mobilijara 
za igru stvoreni su bolji uslovi za sadržajnije aktivnosti za boravak djece na otvorenom. 
U povodu završetka ovog projekta u Jajcu su boravili privremeni rukovoditelj 
Ambasade Republike Bugarske u BiH Nikola Nikolov i Ana Nikolova, tajnik Ambasade. 

Obnova stambenih jedinica

Provođenjem Pod-projekta BiH5(2017) - Državnog projekta stambenog zbrinjavanja u 
okviru Regionalnog stambenog programa (DPSZ/RSP) na prostoru općine Jajce osigurana je, po 
sistemu „ključ u ruke“, izgradnja, sanacija i rekonstrukcija tri individualna stambena objekta. 
Na implementaciji ovog projekta zajednički su radili Ministarstvo za ljudska prava i izbjeglice 
BiH, Federalno ministarstvo raseljenih osoba i izbjeglica i Općina Jajce.
                                          

Projekat prekogranične saradnje

Općina Jajce i Općina Vuka u Osječko-baranjskoj županiji, Republika Hrvatska, implementi-
rale, sredstvima EU, su zajednički projekat u okviru Programa poticanja prekogranične 
suradnje između Hrvatske i Bosne i Hercegovine u svrhu razvoja lokalne zajednice u 2021. 
godini. Sredstva za finansiranje ovog projekta u vrijednosti od 100.000 kuna osigurana su u 
Državnom proračunu Republike Hrvatske putem Ministarstva regionalnog razvoja i fondova 
Evropske unije kroz Program potpore Hrvatima u BiH u svrhu razvoja lokalne zajednice, a 
namijenjena su za unaprjeđenje rada Doma kulture Jajce.

Projekat “Staza stare pruge”

Radovima na dionici Jajce – Donji Vakuf u 2021. godini počela je implemtacija projekta „Staza 
stare pruge“ u kojem zajednički učestvuju općine Jajce, Donji Vakuf, Travnik, Vitez i Busovača.  
Projekat biciklističke staze Old Rail Trail ima za cilj uspostaviti biciklističku stazu duž trase 
stare uskotračne pruge na dionici od Busovače do Jajca u dužini od 98 kilometara. Ukupna 
vrijednost projekta iznosi više od 260.000 eura za koji je Evropska unija izdvojila 195.000 
eura bespovratnih sredstava u sklopu projekta EU4Business koji je dio Programa lokalne 
samouprave i ekonomskog razvoja u BiH koji podržava Vlada SR Njemačke. Projekat 
sufinansira pet lokalnih zajednica učesnica projekta.

Rekonstrukciji tunela Skela i Sanacija korita rijeke Plive

Dva su ovo projekta čija realizacija je počela sredinom septembra 2021. godine. Prvi je u 
nadležnosti JP Ceste F BiH, drugi Agencije za vodno područje rijeke Save. Oba su od 
velikog značaja za grad Jajce. Rekonstrukcijom tunela Skela modernizirat će se saobraćajnica 
magistralnog puta na ulazu u Jajce, a sanacijom korita i slapa rijeke Plive osigurat će se 
stabilnost stambenih objekata i zaustaviti dalja erozija obale, a isti je i svojevrsna priprema za 
realizaciju projekata izgradnje SRC „Mračaj“ i mosta preko rijeke Plive.

Zajednički projekti Općine Jajce i Misije OSCE u BiH

“Daj pet za PET” - Eko kampanja je u kojoj su 
učestvovale osnovne i srednje škole iz Jajca. Cilj je bio 
potaknuti dijalog o zaštiti okoliša, uz aktivno uključe-
nje djece i mladih i poticanje selektivnog prikupljanja 
otpada i recikliranja. Za logotip kampanje o zaštiti okoliša 
odabran je rad učenice devetog razreda Adne Mraković 
iz OŠ Jajce-Kruščica. Adninoj školi uručen je tablet, a 
Adnin rad kao logo kampanje krasiće sve buduće promo-

tivne materijale na temu zaštite okoliša. U okviru ovih aktivnosti u dvorišta pet jajačkih škola 
postavljene su korpe u obliku boce za prikupljanje PET ambalaže. Ove aktivnosti podržala je 
Općina Jajce, a aktivno učešće u realizaciji projekta dalo je Planinarsko društvo „Ćusine“ Jajce. 
 

Mural na ulazu u gradski tunel - Oslikavanjem murala 
na bočnom zidu gradskog tunela  uz poruku: 25 godina 
mira u BiH: “Hvala za mir” Općina Jajce i Koalicija za 
borbu protiv mržnje „Zajedno“ Jajce, uz podršku Misi-
je OSCE-a u BiH obilježili su 25 godina mira u Bosni i 
Hercegovini. 

Kohezija u zajednici - Održavanjem Okruglog stola 
posvećenog društvenoj koheziji koji su zajednički orga-
nizovali Općina Jajce i Koalicija za borbu protiv mržnje 
“Zajedno” Jajce, uz podršku Misije OSCE-a u BiH, u Jajcu 
je obilježen 16. novembar Međunarodni dan tolerancije 
kojim se podsjeća da je potrebno uvažavati  tuđe mišlje-
nje, osjećanja i uvjerenja. Općina Jajce izradila je 

Protokol o postupanju općinskih organa uprave Općine Jajce u slučaju pojave incidenata 
motivisanih mržnjom, te Akcioni plan kohezije u Jajcu za period 2021–2024. 

Općina Jajce svake godine izdvaja značajna sredstva za pomoć učenicima, ulaže u poboljšanje 
školske infrastrukture, učestvuje u opremanju školskih kabineta, nabavci školskih učila, školskog 
pribora za djecu slabijeg materijalnog stanja, podršci školskih takmičenja i projekata, te učestvuje 
u sanaciji i rekonstrukciji školskih objekata.

NAJBOLJI OSNOVCI I SREDNJOŠKOLCI

Općina Jajce je u devet godina ispratila i nagradila za dobre uspjehe 205 učenika generacije 
među kojima 146 osnovca i 59 srednjoškolaca i s ponosom se može reći da je malo općina u 
Bosni i Hercegovini koje na ovakav način nagrađuju znanje. 

Općina  Jajce svake godine priređuju prijem za učenike koji su nosioci posebne diplome “Učenik 
generacije”. U školskoj 2020/21 godini Općina Jajce nagradila je 4 srednjoškolca i 15 osnovaca. 
Uz ružu za najbolje učenice, Općina Jajce obezbijedila je novčane poklone u vrijednosti od po 
500 KM za najbolje srednjoškolce i po 200 KM za najbolje osnovce.  Petnaest najboljih osnova-
ca i četiri najbolja srednjoškolaca Općine Jajce su:
 
Dalila Mukić, Tarik Kurić i Tarik Spahić (OŠ „Berta Kučera“), Anja Baković, Karla Jezerčić, 
Marija Svalina, Marija Jakovljević, Ivan Franjić, Klara Crnoja i Katarina Marušić (OŠ „13.ru-
jan“), Semira Hrnjić i Nejra Imamović (OŠ „Jajce“ Kruščica) i Mihaela Bogić, Marina Cvitić i 
Marija Cvitić (OŠ „Braća Jezerčić“) učenici su generacije jajačkih osnovnih škola čiji rezultati su 
obilježili generaciju osnovaca u periodu 2012/2021. godine.
 
Enes Mecavica, Barbara Ljubez, Ena Burić i Šejla Mecavica (Srednja škola „Nikola Šop“ Jajce) su 
jajački srednjoškolaci čiji rezultati su obilježili generaciju srednjoškolaca u periodu 2017/2021. 
godine.  

U POSJETI JAJAČKIM PRVAČIĆIMA

Početak nove školske godine obilježila je, već redovna, posjeta Načelnika općine Jajce Edina 
Hozana jajačkim prvačićima. Praksa duga osam godina nastavljena je, a do sada posjetom i 
poklonima obradovali smo 1.636 prvačića. 
Tako je bilo i ove godine i uz pokone, školski pribor i slatkiše, čokoladu i bombone, Načelnik 
Hozan poželio je prvačićima sretan početak osnovnog obrazovanja, a njihovim učiteljicama 
uspješan rad.  

Prvačići osnovnih škola „Berta Kučera“, „13. rujan“, „Jajce“ Kruščica i „Braća Jezerčić“, njih 140, 
obradovali su se prigodnim poklonima i uz prve pjesmice i sa mnogo znatiželje i radosti pričali 
su o svojoj školi.  

PODRŠKA JAJČANA IZ DIJASPORE

Jajčanin Armin Saračavić svom gradu 
uručio je vrijednu donaciju pomagala za 
osobe s invaliditetom. Načelnik Općine Ja-
jce Edin Hozan upriličio je prijem za našeg 
sugrađanina, a bila je to prilika da se još jed-
nom uputi zahvalnost na doniranoj opremi 
i dogovori buduća saradnja.  Armin, zvani 
Amerika, trenutno živi u Njemačkoj i obez-
bijedio je veliku količinu invalidskih kolica 
na električni pogon i druga pomagala za oso-
be s invaliditetom. Dio ove opreme uručen 

je Domu zdravlja Jajce, Općoj bolnici, Centru za socijalni rad i Crvenom križu Jajce koji je, u 
svim aktivnostima isporuke donirane opreme posredovao i aktivno se uključio u realizaciju 
ovih značajnih projekata.

Jajčanin Haris Nuhanović Beko, sa adre-
som u Danskom gradu Holstebro, u protek-
lim godinama uspio je kroz različite projekte 
osigurati dolazak desetina šlepera robe na-
mijenjene zdravstvenim ustanovama, škola-
ma, udrugama i pojedincima. Dugačak 
je spisak opreme i sredstava koje je Haris 
uspio obezbijediti. Izdvajamo: školske klupe i 
oprema, računari, bolnički kreveti i medicin-
ska pomagala, odjeća, hrana i druga različi-
ta oprema i novčana podrška za građane 

i poboljšanje rada jajačkih udruženja. Najzaslužni je za saradnju općina Jajce i Holstebro u 
Danskoj i osnivanje svjetskog Udruženja/Udruge Jajčana „Vodopad“. 

U julu 2021. godine u Jajce je stigao kamion sa 11 tona pomoći danske humanitarna 
organizacija iz grada Holstebro, a ovo je bio 11. kamion koji je ova organizacija poslala 
našem gradu. Pisanom zahvalnicom civilne zaštite grad Jajce se zahvalio svom sugrađaninu i 
Udruženju iz Danske na svim dosadašnjim aktivnostima koje su imale za cilj pomoći 
stanovnicima Jajca. Veliku podršku realizaciji ovih projekata pružio je Crveni križ općine Jajce.

Neformalna grupa građana ”Srcem za 
stanovnike Jajca” već nekoliko godina ak-
tivno pomaže građanima Jajca u stanju 
potrebe. Brojne su akcije koje je pokrenu-
la ova grupa Jajčana predvođena koordi-
natorom Edinom Dinom Filipovićem uz 
podršku i Ermina Cuce Karića i drugih. U 
okviru najveće humanitarne grupe u Skandi-
naviji „20 kruna za čovjeka“ pokazali su 
zaista veliko jajačko  i pomagali u liječenju 

malim Jajčanima i sugrađanima koji su bili u teškoj zdravstvenoj i finansijskoj situaciji. 
Posebno vrijedna pažnje je akcija „Srce za dječije prstiće – manje iglica više crteža i sličica“ 
u okviru koje su za sve jajačke mališane oboljele od dijabetisa nabavili senzore i čitače koji 
uveliko olakšavaju život sa ovom bolešću. 

Na inicijativu Jajčanke Zikrete Dumančić u posjeti općini Jajce boravio je humanitarac 
Harry Samuelsen osnivač i volonter u Norveškoj humanitarnoj organizaciji Go Care. Cilj ovih 
aktivnosti je pomoći bolnicama i domovima zdravlja u osam gradova u BiH, među kojima je 
i Jajce, isporukom potpuno opremljenih ambulantnih vozila kao i razne bolničke opreme i 
pomagala za osobe s invaliditetom.  

Jajčanka Zikreta Dumančić, već dugi niz godina živi i radi u Norveškoj, pomaže svojim
sugrađanima kroz različite akcije i aktivna je u radu udruženja bosansko-hercegovačkih građa-
na u Norveškoj.

27



DAN OPĆINE JAJCE

Grad Jajce u 2021. godini obilježio je 625. godina od prvog pisanog pominjanja u 
Povelji iz dubrovačkog arhiva. Polaganjem cvijeća na spomen obilježja, skromno i dostojanstveno 
obilježen je 22. februar/veljača Dan općine Jajce. Svečanost obilježavanja ovog značajnog 
datuma je, zbog aktuelne epidemiološke situacije izazvane korona virusom, organizovana bez 
brojnih popratnih sadržaja. Upriličene su dvije izložbe i dva sportska sadržaja.

 

Izložba “Bosanski jezik” u organizaciji Centra za dijasporu „Mreža“ postavljena je u Domu 
kulture u Jajcu kojom je obilježen i Međunarodni dan maternjeg jezika. 

Izložba „Jajcu s ljubavlju“ KUD-a „Jajce“ otvorena je u prostorijama Društva u čast Dana 
općine uz moto: Svaka igra ima svoju priču i dušu, svaka koreografija ima svoju nošnju, a oni 
koji dublje zavire u našu seharu, vidjet će tu bogatu raznovrsnost. 

Svečanost je nastavljena sportskim događajima: 6. Međunarodnim košarkaškim KUP-om 
kraljevskog grada i 1. Šahovskim turnirom Šahovskog kluba Jajce.

OBILJEŽEN DAN CIVILNE ZAŠTITE

U povodu 1. marta/ožujka Dana civilne 
zaštite Federacije Bosne i Hercegovine i 
Svjetskog dana civilne zaštite Općinski 
štab/stožer civilne zaštite Općine Jajce 
upriličio je Svečanu sjednicu na kojoj 
su dodijeljena priznanja civilne zaštite 
pojedincima i kolektivima za naročito 
uspješan rad, djela i zasluge u oblasti  
zaštite i spašavanja u 2020. godini.

Pisana pohvala civilne zaštite dodije-
ljena je Anti Jurišiću i Ismiri Šabić 
inspektorima PU Jajce, vatrogascima 
Matku Radiću i Salki Bibiću, Safetu 

Karadžiću predsjedniku GSS Stanica Jajce, Mirzi Kahrimanu članu Tima volontera Jajce, Gor-
skoj službi spašavanja - Stanica Jajce, JZU Dom zdravlja Jajce, JZU Opća bolnica Jajce i ŠPD 
SBŠ Šumarija Jajce.

Pisana zahvalnica civilne zaštitu uručena je Harisu Nuhanoviću i Humanitarnoj organizaciji 
„HOLSTEBRO NODHJAELP“ – Danska.

Dani srednjovjekovlja Koncert Amire Medunjanin

6. Međunarodni takmičarski skokovi sa vodopada

Likovna kolonija “Jajce art 2021” Svečano otvorenje 40. Pozorišnih/Kazališnih igara BiH

Advent u Jajcu

                         Koncert Divanhane Dani AVNOJ-a u Jajcu

DJ Mahmut Orhan ispod Plivskog vodopada

Konstituisano Općinsko vijeće Jajce

U mandatnom periodu 2020 – 2024. godina 
Općinsko vijeće Jajce sačinjavat će 25 vijećni-
ka iz reda pet političkih partija i jednog saveza. 
Svečanu izjavu dali su novoizabrani vijećnici: 

Mensur Krpo, Fikret Čančar, Senada Imamo-
vić, Amel Zekan, Ismet Meštrovac, Kemal 
Vuković, Ena Imamović, Ismet Huskić, 
Mevzudin Duranović i Salahudin Crnac iz 
Saveza SDA, S BiH i A-SDA, Ivo Šimunović, 
Josip Topić, Dragica Lukić, Željko Mizan, Anto 

Žunić, Stipan Jezerčić, Mladen Ladan i Vlatko Saraf iz HDZ-a, Stipe Tokić i Josip Lučić iz HDZ 
1990, Esma Bešlić i Malik Turanović iz stranke Narod i pravda (NiP), Nazif Kahrić i Edina Kurt 
iz reda SDP-a i Seđad Muhić vijećnik SBB-a. 

Za predsjedavajućeg OV Jajce izabran je Josip Topić (HDZ BiH). 

VAŽNE ODLUKE OV JAJCE

Nastavak nominacije na Listu UNESCO baštine

Potkraj 2021. godine Općinsko vijeće 
Jajce je Odlukom o pristupanju aktivnosti-
ma za pripremu kandidiranja kulturno-histo-
rijskih spomenika na području Općine Jajce za 
upis na Listu svjetskog naslijeđa UNESCO-a, 
pokrenulo inicijativu za uvrštavanje Jajca na 
UNESCO-ovu prestižnu Listu svjetske baštine. 
Ova Odluka je jedna od važnijih aktivnosti 
koje će se naći pred Općinskim vijećem Jajce u 
narednom periodu. 

Upisom kulturno-historijskih spomenika Jajca na UNESCO-ovu Listu svjetske baštine grad 
bi dobio podršku UNESCO-a u zaštiti, očuvanju i upravljanju lokalitetom. Upis bi doprinio i 
većoj promociji grada, te povećanju broja turističkih dolazaka. 

Turistička zajednica općine Jajce 

Kraj 2021. godine u znaku je Odluke OV Jajce o osnivanju Turističke zajednice općine Jajce 
koja će raditi na razvoju, unaprjeđenju i promociji turizma na području općine Jajce što će 
omogućiti da se dodatno sektor turizma, kao velika okosnica razvoja, uozbilji, dovede na viši 
nivo, prepoznaju svi oni koji se bave turizmom, uvedu u sistem i da se to, kroz investicije, vrati 
u turizam. 

Deklaracija „Općina bez brana“

Općinsko vijeće Jajce usvojilo je Deklaraciju 
„Općina bez brana“ Koalicije za zaštitu rijeka 
BiH i time potvrdilo svoj stav protiv gradnje 
mini hidroelektrana koje proizvode bilo kakvu 
štetu vodotocima, narušavaju eko sistem i 
generalno negativno utiču na okoliš. Općinsko 
vijeće Jajce usvojilo je i  Zaključak da se neće 
dozvoliti planiranje novih malih hidroelek-
trana na području općine Jajce, niti izdavanje 
koncesija za ove objekte.

Usvojen Budžet/Proračun općine Jajce za 2022. godinu

Nakon što u posljednjih nekoliko godina budžet općine Jajce nije usvajan u redovnoj proce-
duri, Općinsko vijeće Jajce je u 2021. godini, u skladu sa budžetskim kalendarom, usvojilo 
Budžet/Proračun općine Jajce za 2022. godinu. Sa usvojenim budžetom u iznosu od 12.775.257 
KM Općina Jajce je ušla u 2022. godinu.

Brojni  kulturni i turistički događaji obilježili su ljeto 2021. godine. Jajce je otvorilo svoje 
kapije i bilo grad umjetnika i centar kulturnih događanja. Nizali su se kulturni sadržaji. Jajce su 
pohodili brojni glumci i teatarske ličnosti, pisci, slikari, muzičari, filmski radnici. Gradom su vladali 
umjetnici.

Najljepši mali grad na svijetu

„Jajce je grad koji putnike ostavlja bez daha svojom ljepotom i neobičnošću. Vodopad Plive 
najveće je prirodno čudo Jajca…“. Ovim riječima Američki magazin Thrillist opisao je 
Jajce i uvrstio ga na Listu najljepših manjih gradova na svijetu, navodeći da je to jedno od 
najbolje očuvanih drevnih mjesta u BiH. Thrillist je časopis koji opisuje gradove, piše o njihovim 
detaljima i zanimljivim činjenicama. 

U  poboljšanje turističke ponude, sufinansiranje projekata i manifestacija razvoja turizma 
i ulaganje u turističku infrastrukturu i sufinansiranje sadržaja iz oblasti kulture izdvojeno 
255.000 KM.

Općina Jajce činila je sve kako bi što spremnije dočekala turiste, ali i svojim građanima 
omogućila da uživaju u ljepotama našeg grada. Drugi po redu Desant na Jajce, 
6. Međunarodni skokovi sa Vodopada Plive, 40. Pozorišne/Kazališne igre BiH, 
koncerti na Tvrđavi i podno Vodopada, Dani folklora, projekcije najboljih filmova 
27. Sarajevo Film Festivala, okupljanje vitezova, likovne kolonije, promocije knjiga samo su 
neke od manifestacija koje su obilježile ljeto 2021. godine u Jajcu uz nove turističke sadržaje.

NOVI TURISTIČKI SADRŽAJI 

Dva adrenalinska parka za djecu i mlade 

Obogatili smo naš park na prilazu Vodopadu adrenalinskim parkom za djecu što je svakako 
osvježilo našu ponudu uz zip line  iznad Vodopada koji je i ove godine bio atrakcija za turiste. 

U 2021. godini otvoren je novi sadržaj za djecu i mlade u parku “Varošnice“ u 
neposrednoj blizini Vodopada rijeke Plive, a posjetitelji mogu uživati u dječjem zip-lineu i 
adrenalinskoj stazi u dužini od oko 100 metara. Rad s djecom povjeren je stručnim licima.

U 2022. godinu Jajce ulazi sa još jednim adrenalinskim parkom za djecu. Novi park se 
nalazi u neposrednoj blizini Malog Plivskog jezera i kompleksa Mlinčića i nova je turistička 
atrakcija koju treba posjetiti i doživjeti u svoj njegovoj izazovnoj i jedinstvenoj prirodnoj ljepoti.

Interaktivna mapa Jajca

U povodu obilježavanja Međunarodnog 
Dana kulturne raznolikosti za dijalog i razvoj 
predstavljena je Interaktivna mapa Jajca 
koja ima za cilj pokazati bogatstvo kojom 
Jajce obiluje i to na način da uz nekoliko 
klikova “prošetate” i upoznate se sa značajem i 
istorijskim činjenicama posjećenog objekta. 
 
Interaktivna mapa Jajca je zajednički 

projekat Koalicije za borbu protiv mržnje „Zajedno“ Jajce i Misije OSCE-a u BiH u partner-
stvu sa Općinom Jajce i Agencijom za kulturno-povijesnu i prirodnu baštinu i razvoj turstičkih 
potencijala grada Jajca.

Sigurni smo da će ova platforma uveliko pomoći da se i na ovaj način turisti upoznaju sa našim 
gradom, ali isto tako probuditi želju da posjete Jajce i uistinu uživaju u svim ljepotama našeg 
grada. Interaktivnu mapu možete pronaći na https://www.opcina-jajce.ba/ 

Jubilarne Pozorišne/Kazališne igre BiH 

Pozorišne/Kazališne igre BiH privukle su veliku pažnju ljubitelja umjetnosti iz naše zemlje i 
regiona, a gradom su 11 dana, koliko su Igre trajale, defilovali brojni glumci i umjetnici, ali i 
posjetitelji koji su uživali u pozorišnim ostvarenjima.

Pozorišne/Kazališne igre BiH obilježile su dvostruki jubilej, 50 godina od osnivanja i 40 
održanih festivala. Ključ grada Jajca u danima Igara preuzeo je proslavljeni bh. glumac 
Miralem Zubčević čime su simboličnu „vladavinu“ kraljevskim gradom preuzeli glumci.

Govoreći o značaju umjetnosti i kulture u razvoju svakog društva načelnik Općine Jajce Edin 
Hozan je istakao:

Kroz sve naše Festivale svjesni smo koliko kultura može probuditi ono najbolje u nama, kako 
bi mogli razviti one najljepše ljudske osobine poput suosjećanja, razboritosti, mudrosti, 
pravednosti, ustrajnosti, poštovanja. Danas nam je to, više nego ikada, potrebno zbog vremena u 
kojem živimo. U svemu tome velika je odgovornost i na umjetnicima.

Osim deset predstava iz isto toliko pozorišta, predstavljena je Monografija „50 godina 40 
Festivala“ pod uredništvom Marka Misirače koja obuhvata sve segmente koji predstavljaju ovaj 
Festival, te dokumentarni film „Neka Igre traju“ autora Dževdeta Tuzlića, a održano je i niz 
drugih pratećih sadržaja.

Najbolja predstava u cjelini 40. Pozorišnih/Kazališnih igara BiH, prema ocjeni Stručnog žirija, 
je predstava „Jugoslavija, moja dežela/Jugoslavija, moja otadžbina“ Pozorišta Prijedor/ Gleda-
lišča Koper Teatro Capodistria. Nagrada za najbolju režiju pripala je režiseru ove predstave 
Marku Misirači.

Nagrada žirija publike za najbolju predstavu u cjelini pripala je predstavi „Zlatno doba“ Željka 
Stjepanovića u izvedbi Narodnog pozorišta RS Banja Luka.

Svečanost otvaranja Igara muzičkim taktovima uveličao je mladi jajački glazbenik Josip Džimi 
Budeš. Dobrodošlicu u Jajce gostima je poželio i Gradski duhački orkestar/Limena glazba Jajce, 
neizostavni pratilac svih kulturnih događanja u Jajcu, koji je zvucima fanfara označio i početak 
Igara. 

XIV Festival duhovne poezije i muzike „Plivske omahe“

Festival duhovne poezije i muzike „Plivske omahe – bosanskohercegovačko višeglasje“  
manifestacija je koja se već po tradiciji održava od 2007. godine, s prekidom 2020. godine zbog 
pandemije korona virusa. Ovaj svojevrsni poetski kliktaj  još jedan je kulturni događaj kojim 
se okiti kraljevski grad Jajce. 
Festival Plivske omahe je manifestacija zasnovana na ideji poticanja i promovisanja 
suživota različitih vjerskih i nacionalnih zajednica na području naše općine koji kroz duhovnu 
muziku, folklor, običaje, književne večeri, okrugle stolove… potiče građansku svijest s posebnim 
akcentom na upoznavanje mlađih naraštaja s bogatstvom različitosti. Festival tokom svog 
trajanja u Jajcu okuplja najpoznatije pisce, pjesnike, likovne umjetnike, eminentne i poznate 
osobe iz vjerskog i duhovnog života svih konfesija u BiH, te najpoznatije horove i zborove koji 
u svom repertoaru gaje i izvode duhovnu muziku. 
Dom kulture Jajce ovu značajnu kulturnu manifestaciju organizovao je u saradnji sa 
vjerskim i kulturnim institucijama iz Jajca uz generalno pokroviteljstvo Općine Jajce i resornih 
ministarstava.

Dani svetog Ive 

Dani svetog Ive vjerska je manifestacija koju 
svake godine 24. juna pohodi na hiljade vijerni-
ka iz raznih krajeva svijeta. Svetište svetog Ivana 
Krstitelja u Podmilačju jedno je od najstarijih 
katoličkih svetišta u BiH i u ovom dijelu Europe, 
a datira još od srednjeg vijeka. Puno je predaja o 
iscjeliteljskim moćima svetog Ive Podmilačkog, 
te je to jedan od razloga sve veće posjete kato-
lika iz raznih krajeva svijeta. Manifestacija je 

dvodnevna i okuplja veliki broj hodočasnika. Organizator je Vrhbosanska nadbiskupija Župa 
Svetog Ivana Krstitelja-Podmilačje, Jajce, a manifestaciju podržava i Općina Jajce.

Desant na Jajce 2021.

Drugi po redu „Desant na Jajce“ startao je projekcijom najboljih filmova sa 27. Sarajevo Film 
Festivala, a dio sadržaja bio je i Dječiji program koji je donio niz filmskih naslova za mališane. 
Ova kulturna manifestacija ima za cilj obogatiti kulturnu ponudu Jajca u ljetnom periodu,  
privući što više turista i promovisati bogatu kulturno-historijsku i prirodnu baštinu kraljevskog 
grada. 

„Desant na Jajce 2021“ počeo je projekcijom filma „Deset u pola“ Danisa Tanovića, koji je 
zbog velikog interesa publike prikazan i posljednjeg dana manifestacije, kada su organizatori 
posjetiteljima pripremili ugodno iznenađenje i poslužili ćevape. 

Ispod Plivskog vodopada kao zvijezda muzičkog programa nastupio je čuveni turski DJ i 
producent Mahmut Orhan. Vodopad je ugostio posjetioce iz svih dijelova Bosne i 
Hercegovine, a sjajna izvedba Mahmuta Orhana napravila je atmosferu za pamćenje. Uprkos nešto 
hladnijem vremenu, plato ispod Plivskog vodpada bio je ispunjen posjetiocima koji su uživali 
u ovom raskošnom audio-vizuelnom showu. 

Jedan od sadržaja bila je i izložba umjetničkog studija „Articoolisan“ u prostoru Zavičajne 
etno zbirke Jajce, a projekcija filma „Quo Vadis, Aida“ u Domu AVNOJ-a i koncert vrhunskih 
interpretatora sevdaha grupe „Divanhana“ označili su kraj ove manifestacije. 

„Desant na Jajce“ održan je u organizaciji Inicijative „Odmori u BiH“ i JU „Agencija za 
kulturno-historijsku i prirodnu baštinu i razvoj turističkih potencijala grada Jajca“ uz pokro-
viteljstvo Općine Jajce i općinskog načelnika Edina Hozana, Vlade SBK/KSB, Federalnog 
ministarstva kulture i sporta i Fondacije za muzičke, scenske i likovne umjetnosti Sarajevo.

Amira Medunjanin na jajačkoj Tvrđavi

Unutar zidina jedne od najljepših  srednjovjekovnih tvrđava u BiH odzvanjali su najljepši 
taktovi sevdalinki i evergreen hitova. Najpoznatija diva sevdaha neprikosnovenog glasa Amira 
Medunjanin uz pratnju Boška Jovića na gitari, za oko 700 posjetitelja iz različitih dijelova BiH, 
priredila je čarobnu muzičku noć. 

Uz pjesme “Pjevat ćemo šta nam srce zna” do “S one strane Plive”,  desila se magija među zidi-
nama jajačke Tvrđave. Koncert u Jajcu održan je pod pokroviteljstvom Općine Jajce, a doprinos 
su pružili Agencija za kulturno-povijesnu i prirodnu baštinu i razvoj turističkih potencijala 
grada Jajca i Turistička zajednica SBK/KSB.

Crvena jabuka snimila spot u Jajcu

Miris Bosne u sitne sate
Srce ovdje tugu krije
Ako mi noćas treba išta
To je miris moje čaršije
Ako mi išta dušu grije
To je miris moje avlije

Refren je ovo novog singla 
Crvene jabuke “Miris Bosne 
u sitne sate” za koju je spot 

snimljen u Jajcu. Podršku za spot, koji je svojevrsna promocija grada Jajca, pružila je Općina 
Jajce. Mlade Jajčanke svojim učešćem u snimanju dale su poseban obol ovom spotu.

Dani Vlatka Jurića

Peti međunarodni festival folklora „Dani Vlatka Jurića” koji slavi različitost kulturne 
baštine svečano je otvoren izložbom fotografija i nošnji iz fundusa KUD „Jajce” čime je ovo 
kulturno-umjetničko društvo nastavilo sa njegovanjem lika i djela čuvara jajačke tradicije
Vlatka Jurića. Izložbe fotografija iz perioda 1960-1991 godine i „Jajački koreograf- omaž 
Vlatku Juriću” na kojoj su predstavljeni sačuvani dijelovi narodne nošnje koju je izrađivao 
Vlatko Jurić, Dani narodnog stvaralaštva i druženje sa turistima, građanima, 
prijateljima i bivšim folklorašima, te Veče izvorne pjesme i folklora obilježili su Peti među-
narodni festival folklora „Dani Vlatka Jurića“ čiji organizator je KUD „Jajce“ predvođen 
rukovoditeljicom Marinom Hadžiavdić.  

42



Skokovi s Vodopada Plive

Vodopad Plive u Jajcu, visok više od 20 metara bio je domaćin jedinstvenoj sportsko-turističkoj 
manifestaciji. Nakon jednogodišnje pauze održani su 6. Međunarodni takmičarski skokovi s 
Vodopada Plive. Za titulu najboljeg, u slobodnom stilu i lasti, takmičilo se 20  skakača iz Srbije, 
Crne Gore i Bosne i Hercegovine.

U izuzetno jakoj konkurenciji prvo mjesto osvojio je Evald Krnić iz Crne Gore, drugo Sarajlija 
Dino Bajrić, dok je trećeplasirani bio Zeničanin Mustafa Šarić. Publika je imala priliku uživati 
u istinskom spektaklu prirode i sporta.

Organizator 6. Međunarodnih takmičarskih skokova s vodopada u Jajcu je Agencija za 
kulturno-povijesnu i prirodnu baštinu i razvoj turističkih potencijala grada Jajca. Pokrovitelj 
ove značajne manifestacije bila je Općina Jajce.

Po prvi put skokove su osiguravale jajačke spasilačke službe. GSS Stanica Jajce, Rafting klub 
Jajce, Kajak kanu klub Jajce i Ronilački klub SHARK Jajce obezbjeđivali su 6. međunarodne 
skokove s Vodopada Plive i brinuli za provođenje svih sigurnosnih mjera. 

Kralj, kraljica i  vitezovi oživjeli srednji vijek

Agencija za kulturno-povijesnu i prirodnu baštinu i razvoj turističkih potencijala grada Jajca i 
Udruga “Vitezovi kraljevskog grada Jajca” već četvrtu godinu uspješni su domaćini manifesta-
cije „Dani srednjovjekovlja“. Uz jajačke vitezove, na četvrtim susretima, učestvovale su viteške 
grupe iz Banja Luka, Prijedora, Ljubuškog, Šibenika, Pakoštana – Zadra i Tomislavgrada. 
Manifestacija “Dani srednjovjekovlja” brojnim sadržajima oživi srednjovjekovni period 
na Tvrđavi u Jajcu i okupi veliki broj posjetilaca. Sve je nekako bajkovito, od odora do čina 
krunidbe, brojnih radionica koje podsjećaju na period kraljevstva, čime Dani srednjovjekovlja 
predstavljaju jednu od rijetkih kulturno-turističkih manifestacija koja ima za cilj predstaviti 
bogatu srednjovjekovnu baštinu u našoj zemlji.

Cjelokupan program praćen je srednjovjekovnom muzikom, a ceremonija „krunidbe“ kralja 
daje posebu čar, jer vraća u dane kada je u Jajcu stolovao posljednji bosanski kralj Stjepan 
Tomašević. Ovu manifestaciju svojim prisustvom uveličao je visoki predstavnik u BiH Valentin 
Inzko.

Jajce ART 2021

U organizaciji Doma kulture Jajce i pod pokrovi-
teljstvom Općine Jajce održana je 6. Likovna 
kolonija “Jajce ART 2021” na kojoj su učestvovali 
umjetnici iz Bosne i Hercegovine i Crne Gore. Pan-
demija je spriječila dolazak umjetnika iz Hrvatske i 
Austrije. Likovna kolonija „Jajce ART 2021“ okupi-
la je i polaznike vrlo uspješne Škole crtanja i slika-
nja Gradske galerije Jajce. Slikari su tokom 

boravka u Jajcu posjetili najznačajnije kulturno–historijske spomenike i na svojim platnima 
ovjekovječili trenutke provedene u gradu Jajcu.  Posljednjeg dana upriličena je izložba, a radovi 
nastali u okviru 6. Likovne kolonije ostali su u vlasništvu Gradske galerije Jajce.

Likovna kolonija u okviru Evropskog dana kulturne baštine

U okviru obilježavanja Evropskog dana kulturne 
baštine u Jajcu je održana i Likovna kolonija 
„Kulturna baština, gdje prošlost susreće budu-
ćnost“. Koloniju je organizovala Direkcija za 
evropske intergracije uz potporu Vlade Švedske, 
a sudjelovali su studenti likovnih akademija iz 
Banje Luke, Sarajeva i Širokog Brijega. U bajkovitom 
ambijentu Tvrđave Jajce mladi umjetnici  na platno 

su nastojali prenijeti djelić kultuno-historijskog blaga našeg grada i kroz svoje radove podsjetili 
na važnost očuvanja kultune baštine. U Gradskoj galeriji u Jajcu upriličena je izložba radova 
nastalih tokom ove likovne kolonije. 

20. Šopovi dani na Plivi

Oktobar je u Jajcu, već 20 godina, u znaku 
Šopovih dana na Plivi. 
 
Jubilarni 20. Šopovi dani na Plivi otvoreni su 
književnom večeri pod nazivom „Stari stiho-
vi – novo tkanje“ kojom je, kroz lik Nikole 
Šopa i stihove Šopovih pjesama, na jedan novi, 
moderniji način predstavljen ovaj veliki jajački 
pjesnik. 

Središnji gost 20. Šopovih dana bio je 
bosanskohercegovački književnik i urednik 

Ivan Lovrenović.  U okviru manifestacije održano je niz kulturnih sadržaja o životu i djelu 
pjesnika Nikole Šopa, među kojima književne večeri, okrugli stol “Život i djelo Nikole Šopa”, te 
Sat književnosti pod nazivom “Tajanstveno prelo”. 

Dodijeljene su i nagrade za najbolje literarne radove, a koncertom tria „Musica salinea“ 
zatvoreni su 20. Šopovi dana na Plivi. Šopove dane na Plivi organizira Hrvatsko kulturno 
društvo „Napredak“ Jajce uz podršku Općine Jajce.

Održavanje u kontinuitetu Šopovih dana od posebne je važnosti  za Jajce, ali i kulturu u BiH. 
Općina Jajce zahvaljuje HKD „Napredak“ Jajce za uspješnu organizaciju ove manifestacije u 
proteklih dvadeset godina.

Obilježena 78. godišnjica II zasjedanja AVNOJ-a

Cijeneći važnost njegovanja i čuvanja histo-
rijskih vrijednosti i značaja postojanja Muzeja 
II zasjedanja AVNOJ-a, kako za grad Jajce tako 
i BiH, Općina Jajce ulaže napore na očuvanju 
ove važne institucije i podržava različite pro-
jekte u nastojanju da Muzej približi posjetio-
cima. 
Pod pokroviteljstvom Općine Jajce, u zad-
njoj sedmici mjeseca novembra, održava se  
kulturno-historijska manifestacija Dani 
AVNOJ-a čiji je domaćin Muzej AVNOJ-a. 
Tada se u Jajcu okupe mnogobrojne delegacije 

iz Slovenije, Makedonije, Crne Gore, BiH, Srbije, Hrvatske i drugih evropskih zemalja kako bi 
evocirali sjećanja na ovaj događaj. Tako je bilo i u novembru 2021. godine. Ipak, pandemija je 
razlogom što je izostao veći broj sadržaja uz ovu manifestaciju.

Jajcu vraćeni ukradeni crteži Božidara Jakca 

Uz obilježavanje 78. godišnjice održavanja Drugog zasjedanja AVNOJ-a kolekcija umjetničkih 
djela slovenskog slikara i akademika Božidara Jakca nastala na putu ka Jajcu, te za vrijeme 
Drugog zasjedanja AVNOJ-a, vraćena je gradu Jajcu. Radi se o 32 slike koje su ponovo u 
Muzeju. Slike je vratio  kolekcionar iz Srbije Stojan Matić uz posredovanje uvaženog 
bosansko-hercegovačkog glumca Emira Hadžihafizbegovića. Stojan je slike kupio u Beču 1993. 
godine i odlučio ih je vratiti tamo gdje pripadaju, Muzeju II zasjedanja AVNOJ-a.

Gorska služba spašavanja Stanica Jajce

Gorska služba spašavanja Stanica Jajce dala 
je značajan doprinos zaštiti i spašavanju 
građana i njihove imovine, a članovi Gorske 
službe nesebično su pružali pomoć unesreće-
nima širom BiH. U svom sastavu objedinjuje tri 
spasilačke jedinice: za zaštitu i spašavanje na 
vodi i pod vodom, za zaštitu i spašavanje sa 
visina i zaštitu od požara/dobrovoljne 
vatrogasce. Svi oni su prošli brojne obuke, 
dobili certifikate za pružanje pomoći prema 

svjetskim standardima, redovno učestvuju na brojnim vježbama, ali i pružaju podršku 
timovima za spašavanje širom BiH. GSS Jajce tokom ljeta obezbjedila je i prisustvo spasilaca na 
kupalištima u Jajcu. 

Općina Jajce prepoznala je značaj i vrijednost postojanja jedne ovakve službe, te od 2020. 
godine GSS Stanica Jajce djeluje u sastavu struktura zaštite i spašavanja ljudi i materijalnih 
dobara Civilne zaštite Općine Jajce. Kraj 2021. godine označila je i nabavka najsavremenije 
ronilačke opreme. 

Udruženje „Vodopad ljubavi“ proslavio tri godine rada

Pregršt malih i velikih uspjeha, uspomena i 
trenutaka za pamćenje obilježilo je rad ovog 
Udruženja u predhodne tri godine. Niz je sa-
držaja i aktivnosti kojima se mogu pohvali-
ti. Mi izdvajamo one koje su obilježile 2021. 
godinu: terapijsko jahanje i obilježavanje 
Međunarodnog dana osoba sa invaliditetom.

Terapijsko jahanje konja pokazalo se učinko-
vito u poboljšanju komunikacije, motoričkih 

i socijalnih vještina osoba s poteškoćama u razvoju pa je, uz podršku lokalne zajednice i 
prijatelja, organizovan zajednički izlet. Roditelji i mališani iz Udruženje/Udruga za pomoć 
osobama s poteškoćama u razvoju “Vodopad ljubavi” druženjem u prirodi uz jahanje, vožnju u 
fijakeru i šetnju proveli su jedan divan dan na izletištu Bukovik. Ovoj divnoj ekipi pridružio se 
i načelnik općine Edin Hozan, a Općina Jajce podržala je i ovu aktivnost.

Uz prigodan program i podršku brojnih jajačkih udruženja mališani su svojim izvedbama 
obilježili Međunarodni dan osoba sa invaliditetom. “Ovaj događaj samo je mali dio zraka koji 
udišemo već četvrtu godinu zajedno s Vama, dragi sugrađani! Jajce jest Vodopad ljubavi u 
svakom smislu“, poručili su iz ovog  Udruženja.
Za rad Udruženja „Vodopad ljubavi“ Općina Jajce u 2021. godini izdvojila je 10.000 KM.

Vodopad Plive osvijetljen ružičastom bojom

Udruženje građana oboljelih od karcinoma dojke i drugih malignih oboljenja „NADA“ Jajce u 
2021. godini obilježilo je 15 godina uspješnog rada. Organizuju druženja i radionice, predava-
nja i okrugle stolove na temu prevencije i liječenja, obilaze bolesne. Već osam godina 
obezbjeđuju dolazak pokretnog mamografa u ruralna područja Jajca. Općina Jajce finansijski i 
na druge načine podržava rad ovog Udruženja. 
Svakog oktobra, već pet godina za redom, osvjetljavanjem Vodopada Plive u ružičastu boju 
Općina Jajce  podržava obilježavanje Međunarodnog mjeseca prevencije karcinoma dojke. 
Vodopad Plive svijetlio je ružičastom bojom, zajedno sa 14 najljepših građevina i objekata iz 
BiH i na taj način smo dali svoj doprinos akciji solidarnosti u borbi i podizanju svijesti o ovoj 
opakoj bolesti. Na ovaj način pridružili smo se brojnim evropskim gradovima i skrenuli pažnju 
na važnost ranog otkrivanja bolesti.

 Misli i čini DOBRO !  

Svojim djelima i radom Merhamet Jajce 
potvrdio je svoju časnu misiju „Misli i Čini 
DOBRO“!  Merhamet Jajce na čelu sa 
sekretarom Sinanudinom Smajićem jedna je 
od organizacija koja svojim humanitarnim ra-
dom pomaže građanima. U okviru jajačkog 
Merhameta djeluje Javna kuhinja u kojoj se 
svakog radnog dana pripremi preko 110 obro-
ka i mnogima upravo ovaj obrok život znači. 
Veliku podršku ovom Udruženju, već dugi niz 

godina, pruža i Općina Jajce. Godišnje, iz Budžeta se izdvaja 30.000 KM za pomoć u radu Javne 
kuhinje. 

U službi humanosti 

Općinska organizacija Crvenog križa Jajce 
predvođena sekretarom Jozom Bojanićem dugi 
niz godina uspješno obavlja svoju humanu 
misiju. Brojne su aktivnosti ove organizacije 
u lokalnoj zajednici kojima je osnovni zada-
tak pomoći građanima, što je posebno došlo 
do izražaja kroz period pandemije. Crveni križ 
Jajce aktivno radi i na podizanju svijesti o znača-
ju pružanja prve pomoći, te je nositelj brojnih 
akcija dobrovoljnog darivanja krvi.  Crveni križ 

Jajce  glavna je spona i podrška u realizaciji projekata jajačke dijaspore. Općina Jajce za rad 
Općinske organizacije Crvenog križa Jajce u 2021. godine izdvojila je 15.000 KM.

Zajedno se lakše stari

Udruženje/Udruga penzionera/umirovljenika općine Jajce zaslužuje sve pohvale, aktivni su 
na mnogim poljima i na taj način olakšavaju svojim članovima penzionerske dane. Okupljaju 
2400 članova i najbrojnije su jajačko udruženje/udruga. Uz zaštitu i unaprjeđenje materijalnog 
i socijalnog položaja, Udružnje/Udruga članovima pruža sadržajniji društveni i kulturni život.

U njihovim prostorijama uvijek je živo, organizuju se radionice stranih jezika, održava 
fitnes, pjeva, pleše, igra šah, čita i razgovara. Posjeduju bogatu biblioteku, organizuju izlete, 
ljetovanja, brinu za bolesne članove. Hor/Zbor penezionera/umirovljenika Općine Jajce 
neizostavni je pratilac brojnih kulturnih događaja u gradu. Udruženje/Udruga penzionera/
umirovljenika općine Jajce dobitnik je Nagrade općine Jajce.

Omladinski Klub „Dijamant“ 

Omladinski klub „Dijamant“ u 2021. godini bio je iznimno aktivan na polju zaštite 
životne sredine. Uspješno su proveli projekat ”Unapređenje uslova za rekreativnu zabavu” 
Austrijske ambasade u BiH u okviru kojeg je, na Malom Plivskom jezeru, uređen postojeći teren 
za odbojku na pijesku, postavljena nova mreža,  ljuljaške, korpe za otpad i fontana s česmama. 
Volonteri OK Dijamant i ŽOK „Jajce-Nansen” predvođeni koordinatorom Šekibom Makićem 
pridružili su se i  akciji “Let’s Do It BiH”. Sve ovo nominovalo ih je za “Eko izazov – Učinimo 
svoju zemlju još ljepšom” koji je podržala Ambasada SAD-a u BiH. Među 26.230 volontera, 209 
timova i 63 nevladine organizacije pripalo im je visoko treće mjesto i novčana nagrada. 

Veliki je broj sportskih klubova koje, kroz različite projekte, podržava Općina Jajce. U okviru 
Sportskog saveza općine Jajce djeluje 27 sportskih kolektiva, a novi iskorak u razvoju sporta 
napravili smo formiranjem Malonogometne lige općine Jajce.

220.000 KM uloženo je u rad sportskih klubova, za sportske manifestacije i posebne nagrade 
najistaknutijim sportistima i klubovima. Pandemija COVID-19 uticala je da se brojni sportski 
sadržaji i manifestacije održavaju bez publike. 

Jajce domaćin  Izbora sportiste SBK/KSB
 

Svečana manifestacija „Izbor najboljeg sportiste Kantona za 2020. godinu“ održana je u Jajcu u 
organizaciji Sportskog saveza SBK/KSB. Jajce se može pohvaliti da je bilo izvrstan domaćin, a 
nagradama su se okitili i jajački sportisti i klubovi. 

Za najuspješnijeg juniora iz ekipnih sportova proglašen je Jajčanin Toni Ladan, 
član NK “Metalleghe BSI” Jajce, dok je titula najuspješnije juniorske ekipe u muškoj 
konkurenciji pripala selekciji NK “Metalleghe BSI” Jajce. Zlatna plaketa Sportskog saveza SBK/
KSB  uručena je SAK “Komotin“ Jajce za 30 godina postojanja i rada Kluba, dok je Srebrna plaketa za 
doprinos u razvoju sporta pripala Marku Bariću. Sportski savez SBK/KSB posebno priznanje 
uručio je Marku Paniću za doprinos razvoju sporta i promociju Bosne i Hercegovine.

Posebno priznanje za doprinos razvoju sporta dodijeljeno je načelniku općine Jajce Edinu 
Hozanu, dok je zahvalnica Sportskog saveza SBK/KSB uručena Općini Jajce, domaćinu 
manifestacije „Izbor najboljeg sportiste Kantona za 2020. godinu“.
 
U muzičkom dijelu nastupili su Jajčani: Gradski duhački orkestar/Limena glazba Jajce i 
Magdalena Bogić.

6. Međunarodni košarkaški KUP kraljevskog grada

Obzirom na stanje pandemije 6. Međunarodni košarkaški KUP kraljevskog grada Jajce održan 
je bez prisustva publike, sa manjim brojem ekipa učesnica i bez gostiju iz inostranstva, pa su 
tako  turnir obilježile 4 ekipe iz BiH: domaćin KK „Vodopad“, KK „Budućnost“ Bijeljina,  OKK 
„Čelik“ iz Zenice i KK „Dragons“ Tuzla. 

Pehar kraljevskog grada pripao je ekipi „Budućnost“ Bijeljina, drugo mjesto osigurala je ekipa 
OKK „Čelik“ iz Zenice, dok se na trećem mjestu našla momčad KK  „Dragons” iz Tuzle. Za 
najkorisnijeg igrača turnira, popularnog MVPa proglašen je Mladen Ilić član KK “Budućnost” 
Bijeljina, a najbolji strijelac turnira s najviše postignutih koševa bio je domaći igrač Ivan Jurić. 
U tri dana odigrano je 8 utakmica, a preko 50 talentovanih dječaka pokazali su svoje košarkaške 
sposobnosti i umijeća.

Domaćin ovog prestižnog takmičenja za mlade košarkaše je KK „Vodopad“ Jajce uz 
pokroviteljstvo Općine Jajce. Turnir se igrao u povodu obilježavanja Dana općine Jajce.

1. Šahovski turnir

U povodu obilježavanja Dana općine Jajce održan je i 1. Šahovski turnir u organizaciji 
Šahovskog kluba Jajce. Turnir  se igrao po švicarskom sistemu u 9 kola s tempom igre od 
15 minuta po igraču i rejtingovan je kod Međunarodne šahovske federacije FIDA. Pobjednik
1. Šahovskog turnira je sarajevski velemajstor Denis Kadrić.

Veliki uspjesi KK Kumite Jajce

Nakon postignutih sjajnih sportskih rezultata na 26. Balkanskom prvenstvu u karateu održanom 
u Poreču, ali i  Federalnom i Državnom prvenstvu, ekipu mladih karatista članova Karate 
kluba „Kumite“ Jajce predvođenu trenerom Antom Katićem primio je načelnik općine Jajce 
Edin Hozan.

Uz učešće 890 takmičara iz 10 zemalja sa 26. Balkanskog prvenstva pet reprezentativaca iz 
Jajca u svoj grad donijeli su 3 medalje: Ahmed  Hrnjić okitio se srebrom i tako postao viceprvak 
Balkana u svojoj kategoriji, bronze su osvojili Patricija Jurišić i Ivan Barišić, dok su Petar Bungić 
i Rijad Mraković, iako su pružili odlične partije, ovaj put ostali bez medalja. 

Učešće na Balkanskom prvenstvu u Poreču i medalje kojima su se okitili jajački šampioni došli 
su u godini kada Karate klub „Kumite“ slavi pet godina postojanja, te je radost tim veća.
Karate klub „Kumite“ okuplja 76 aktivnih članova raspoređenih u tri grupe. 

Osnovana Malonogometna liga općine Jajce

U okviru Sportskog saveza općine Jajce i pod pokroviteljstvom Općine Jajce u 2021. godini 
osnovana je Malonogometna liga općine Jajce formirana na teritorijalnom principu po 
mjesnim zajednicama.  Liga okuplja 12 ekipa sa blizu 300 igrača u seniorskoj konkurenciji što 
predstavlja jedan od najvećih sportskih projekata na području općine Jajce. Jedna sezona je 
uspješno završena i već je počelo odigravanje utakmica u sezoni 2021/2022 godina. Utakmice 
se igraju u Gradskoj sportskoj dvorani i na stadionu Pijavice. 

Omladinski kamp 

U organizaciji Centra za obrazovanje i druženje  Jajce i uz podršku Američke ambasade u BiH 
kamp „Ujedinjeni za bolju budućnost“ ugostio je preko 40 učesnika iz Jajca i okolnih gradova u 
dobi od 12 do 15 godina. Djeca i mladi u četiri dana kampa imali su priliku uživati u bogatom 
programu od radionica do niza sportskih aktivnosti. Domaćini kampa Planinarsko društvo 
Ćusine za mlade su upriličili radionice u prirodi, a učesnici Kampa su imali priliku uživati u 
adrenalinskom parku, zip line-u za djecu, plivanju, revijalnim skokovima, obilasku grada Jajca 
i vožnji brodicama po Plivskom jezeru.

Čarolija i ugođaj božićnih i novogodišnjih praznika nije zaobišla ni grad Jajce. Općina Jajce i 
brojne nevladine organizacije uložile su ogromne napore kako bi Jajce i 2021. godine odisalo u 
prazničnom duhu. 

Božićni Advent u Jajcu

Kraj 2021. godine obilježila je čarolija Adventa u Jajcu. Udruga mladih Hrvoje Vukčić 
Hrvatinić, Udruga „Kralj Stjepan Tomašević“ Jajce i Udruga „Vitezovi kraljevskog grada Jajca“ 
pobrinule su se da Jajce zablista u noćima Adventa i Božićnog sajma koji je imao humanitarni 
karakter. Brojne delicije i specijaliteti, kutak za fotografisanje i Adventski vijenac na fontani 
obilježili su ovaj događaj, a Jajčani su se družili u tri prekrasne noći Božićnog Adventa. 

Dječija Nova godina

Zadnjeg dana 2021. godine u Jajcu je upriličen doček Nove godine za najmlađe Jajčane. Uz 
Djeda Mraza, mnoštvo zabave, prigodne paketiće, tombolu, kreativne radionice, kolo sreće, 
grickalice, sokiće, veliki vatromet, maskote i animatore mališani su uživali u dočeku koji je pod 
pokroviteljstvom Općine Jajce organizovala Igraonica “Peekaboo planet”.

Bilten izdaje Općina Jajce

Ulica Nikole Šopa
Tel: 030/658-013

web: www.opcina-jajce.ba

Pripremili:

Dijana Duzić, stručni savjetnik za informisanje i protokol u Općini Jajce
Sandro Nuhanović, tehnička obrada i fotografije

Štampa: Studio VAG

Jajce,
februar/veljača 2022. 

